
1. Իրավական ակտի անհրաժեշտությունը

Ծրագրի մշակման համար հիմք են հանդիսացել`

1. Հայաստանի Հանրապետության կառավարության 2008թ. օգոստոսի 28-ի նիստի «Տեղեկատվական տեխնոլոգիաների ոլորտի զարգացման հայեցակարգին հավանություն տալու մասին» N35 արձանագրային որոշումը,

2. Հայաստանի Հանրապետության կառավարության 2010թ. փետրվարի 25-ի նիստի «Հայաստանի Հանրապետությունում էլեկտրոնային հասարակության ձևավորման հայեցակարգին հավանություն տալու մասին» N7 արձանագրային որոշումը:

3. Համաձայն 2013թ. դեկտեմբերի 24-ին ստորագրված Մաքսային միությանը և Միասնական տնտեսական տարածությանը Հայաստանի Հանրապետության անդամակցության ճանապարհային քարտեզի` նախատեսվում է ինտեգրացված համակարգի ազգային սեգմենտի ստեղծումն և էլեկտրոնային եղանակով տեղեկատվության փաստաթղթավորման ընդհանուր ենթակառուցվածքի ՀՀ պետական բաղադրիչը։
Ելնելով ՀՀ-ում էլեկտրոնային հասարակության շարունակական զարգացման անհրաժեշտությունից և համաձայն Մաքսային միությանը և Միասնական տնտեսական տարածությանը Հայաստանի Հանրապետության անդամակցության ճանապարհային քարտեզի` մշակվել է սույն ծրագիրը, որը միտված է 2010 թվականի ՀՀ-ում էլեկտրոնային հասարակության ձևավորման հայեցակարգով սահմանված միջոցառումների իրականացման շարունակականության ապահովմանը, ինչպես նաև նոր զարգացումների արդյունքում առաջացած անհրաժեշտ միջոցառումների իրականացմանը:

2. Ընթացիկ իրավիճակը և խնդիրները

ՀՀ-ում էլեկտրոնային հասարակության ձևավորման հայեցակարգի շրջանակում իրականացվել են մի շարք միջոցառումներ` ուղղված բնակչության համակարգչային հագեցվածության բարձրացմանը, երկրում էլեկտրոնային ծառայությունների ներդրմանը, կիբեռանվտանգության ապահովմանը, էլեկտրոնային գրագիտության բարձրացմանն ու մի շարք այլ կարևոր մարտահրավերների հաղթահարմանը: Մասնավորապես, ՀՀ բնակչության համակարգչային հագեցվածության բարձրացման ուղղությամբ մեկնարկել է «Համակարգիչ բոլորի համար» ծրագիրը, որը նպատակաուղղված է ապահովելու համակարգիչների ձեռքբերման մատչելիությունը, ինտերնետի հասանելիությունը ազգաբնակչության համար, ինչպես նաև  խթանել էլեկտրոնային ծառայությունների օգտագործումը:

2010թ. ՀՀ կառավարության կողմից ներդրվել է www.e-gov.am էլեկտրոնային կառավարման պորտալը, որի նպատակն է մեկտեղել Հայաստանի Հանրապետության պետական գերատեսչությունների էլեկտրոնային կառավարման բոլոր գործիքներն ու տվյալների շտեմարանները և հարմարավետ միջավայր ստեղծել դրանց օգտագործման համար: Կայքում մատուցվում են մի շարք էլեկտրոնային ծառայություններ, որոնց համալրումը կրում է շարունակական բնույթ:

 
2012 թվականի հունիսի 1-ից Հայաստանում կիրառվում են նոր կենսաչափական կողմնորոշիչներ պարունակող անձնագրեր և նույնականացման քարտեր: Նույնականացման քարտի արժեքը 3 հազար ՀՀ դրամ է, իսկ էլեկտրոնային անձնագրինը` 25 հազար ՀՀ դրամ: 

Ներդրվել է էլեկտրոնային գնումների համակարգը, որը ենթադրում է պետական գնումների գործընթացի իրականացում էլեկտրոնային եղանակով: Հարկ է նշել, որ ՀՀ-ում էլեկտրոնային կառավարման համակարգի արդյունավետ զարգացման ուղղությամբ կարևորագույն նախապայմանն է հանդիսանում էլեկտրոնային ստորագրությունների կիրառումը, որի օրենսդրական հիմքերը ամրագրվել են 2004 թվականի դեկտեմբերի 14-ի «Էլեկտրոնային փաստաթղթի և էլեկտրոնային թվային ստորագրության մասին» N ՀՕ-40 Հայաստանի Հանրապետության օրենքով:

Նախագիծը ուղղված է նաև ՀՀ-ում համացանցի ներթափանցման, էլեկտրոնային ծառայությունների տարածման և ՀՀ քաղաքացիների կողմից դրանց լայն իրագործման հետ: Այդ ուղղությամբ, նախագծի 2.6 կետով նախատեսվում է «e-gov մուտքի կրպակների տեղակայում ՀՀ բոլոր մարզերում` բանկերում, փոստերում, դպրոցներում, գրադարաններում, գյուղապետարաններում և այլ հանրային վայրերում: Միջոցառման նպատակն է հնարավորություն ընձեռել ՀՀ քաղաքացիներին օգտվել մատուցվող էլեկտրոնային ծառայություններից, բարելավել նրանց կրթության և աշխատուժի որակը, խթանել վերջիններիս էլեկտրոնային գրագիտությունը և ապահովել համացանցի մատչելիությունը և հասանելիությունը ՀՀ ամբողջ տարածքում` ներառյալ գյուղական վայրերում: 
3. Կարգավորման նպատակը և բնույթը

ՀՀ-ում էլեկտրոնային հասարակության կայացման գործընթացի արդյունավետ կազմակերպումը` համապատասխան նոր տեսլականի և միջոցառումների ցանկի մշակման, պատասխանատու մարմինների և ժամանակացույցի սահմանման միջոցով:

Կատարող` Էլինա Մկրտումովա

